   ՆԱԽԱԳԻԾ     
ՀԱՅԱՍՏԱՆԻ  ՀԱՆՐԱՊԵՏՈւԹՅԱՆ  ԿԱՌԱՎԱՐՈւԹՅՈՒՆ 

ՈՐՈՇՈւՄ
                                                               N___  Ա
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՄԱՅԻՍԻ 29-Ի N 594-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ
Հիմք ընդունելով «Իրավական ակտերի մասին» Հայաստանի Հանրապետության օրենքի 70-րդ հոդվածի 5-րդ մասը` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2009 թվականի մայիսի 29-ի  «Ստուգումների կազմակերպման և անցկացման մասին» N 594-Ա որոշման մեջ կատարել հետևյալ փոփոխությունները և լրացումը`

1) որոշման 1-ին կետից հանել «մինչև 2011 թվականի հունվարի 1-ը» բառերը, իսկ «2008 թվականի» բառերը փոխարինել «նախորդող տարվա» բառերով.
2) որոշման 2-րդ կետից հանել «մինչև 2011 թվականի հունվարի 1-ը» բառերը:
2. Որոշումը լրացնել հետևյալ բովանդակությամբ 3-րդ կետով`

«3. Ստուգումների կասեցման արգելքը վերանում է ստուգում իրականացնող այն մարմինների համար, որոնցում ռիսկի վրա հիմնված ստուգումների համակարգի ներդրման ավարտը  հաստատվել է Տեսչական բարեփոխումների համակարգման խորհրդի կողմից:»:

ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՄԱՅԻՍԻ 29-Ի N 594-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ՄԱՍԻՆ
Հայաստանում գործարար միջավայրի բարելավումը, լինելով ՀՀ Նախագահի նախընտրական ծրագրերի առանացքային դրույթներից, հանդիսանում է նաև ՀՀ Կառավարության գործունեության ծրագրի հիմնական ուղղություններից մեկը: Այս ուղղությամբ ՀՀ կառավարությունը նախաձեռնել և նախաձեռնում է ինչպես երկարաժամկետ և համակարգային փոփոխություններ նախատեսող ծրագրեր, որոնք բիզնեսին հնարավորություն կտան գործունեություն ծավալել վարչարարությունից և բյուրոկրատական քաշքշուկներից ազատ միջավայրում, այնպես էլ կարճաժամկետ և միջնաժամկետ ծրագրեր, որոնք հնարավորություն կտան թեթևացնել բիզնես բեռը տվյալ պահին` նախքան համակարգային բարեփոխումների արդյունքների տեսանելի դառնալը: 

Այս առումով գործարար միջավայրի համար էական է տեսչական ստուգումների բեռը: Բիզնեսի բեռի թեթևացման նպատակով 2009 թվականին ՀՀ Կառավարության կողմից արդեն իսկ կասեցվել էին տեսչական ստուգումները մինչև 70 մլն դրամ շրջանառություն ունեցած ձեռնարկատիրական գործունեությամբ զբաղվող տնտեսավարող սուբյեկտների մոտ, որը հիմնականում ընդգրկում է փոքր և միջին ձեռնարկությունները (ՀՀ կառավարության 29.05.2009թ. թիվ 594-Ա որոշմամբ) հաստատված ստուգումների արգելքը: Որպես միջանկյալ լուծում կարևորում ենք տեսչական ստուգումների ժամանակավոր կասեցման անհրաժեշտությունը և առաջարկում ենք երկարաձգել վերոնշյալ արգելքի ժամկետը:

Միաժամանակ ՀՀ Կառավարության կողմից արդեն իսկ նախաձեռնվել են համակարգային փոփոխություններ նախատեսող քայլեր. 2009 թվականին հաստատվել է Տեսչական բարեփոխումների հայեցակարգը, որի համաձայն բոլոր տեսչություններն անցնելու են ռիսկի վրա հիմնված ստուգումների համակարգի, ինչը էապես նվազեցնելու է ստուգումների հաճախականությունը ոչ ռիսկային տնտեսավարող սուբյեկտների մոտ, ռիսկայինները ստուգվելու են նույն հաճախականությամբ: Երեք պիլոտային տեսչություններում արդեն իսկ սկսվել է ռիսկի վրա հիմնված ստուգումների ներդրման գործընթացը, սա է պատճառը, որ տեսչական ստուգումների կասեցման երկարաձգում նախատեսող որոշման մեջ նախատեսվում է կասեցումը դադարեցնել այն տեսչությունների մասով, որտեղ կավարտվի ռիսկի վրա հիմնված ստուգումների ներդրման գործընթացը: Նշված համակարգով աշխատելու դեպքում տեսչական ստուգումները չեն կարող բիզնեսի համար հանդիսանալ այնպիսի բեռ, ինչպիսին հանդիսանում են ներկայումս: 

Սպառողների անվտանգության առաջնայնությունը ընդգծելու նպատակով որոշման նախագծի մեջ ներառվել է բացառություն` անձանց իրավունքների, կյանքի և առողջության պաշտպանության, պետության պաշտպանության և անվտանգության ապահովման դեպքերի մասով, որոնք գտնվելու են ՀՀ վարչապետի անմիջական հսկողության ներքո:
ՀՀ կառավարության որոշումը մշակվել է օգտվելով «Իրավական ակտերի մասին» ՀՀ օրենքը և ՀՀ կառավարության 2009թ. մայիսի 29-ի «Ստուգումների կազմակերպման և անցկացման մասին» N 594-Ա որոշումը:
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

     ԷԿՈՆՈՄԻԿԱՅԻ ՆԱԽԱՐԱՐ                                              ՆԵՐՍԵՍ ԵՐԻՑՅԱՆ

ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՄԱՅԻՍԻ 29-Ի N 594-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
«Ստուգումների կազմակերպման և անցկացման մասին» Հայաստանի Հանրապետության կառավարության որոշման մեջ փոփոխություններ և լրացում կատարելու մասին»  Հայաստանի Հանրապետության կառավարության որոշման ընդունումն այլ իրավական ակտերի ընդունման անհրաժեշտություն չի առաջացնում:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

   ԷԿՈՆՈՄԻԿԱՅԻ ՆԱԽԱՐԱՐ                                               ՆԵՐՍԵՍ ԵՐԻՑՅԱՆ

ՏԵՂԵԿԱՆՔ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2009 ԹՎԱԿԱՆԻ ՄԱՅԻՍԻ 29-Ի N 594-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
«Ստուգումների կազմակերպման և անցկացման մասին» Հայաստանի Հանրապետության կառավարության որոշման մեջ փոփոխություններ և լրացում կատարելու մասին» Հայաստանի Հանրապետության կառավարության որոշումն ընդունելու կապակցությամբ պետական բյուջեում (կամ տեղական ինքնակառավարման մարմնի բյուջեում) ծախսերի կամ եկամուտների ավելացում կամ նվազեցում չի նախատեսվում:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ   

     ԷԿՈՆՈՄԻԿԱՅԻ ՆԱԽԱՐԱՐ                                              ՆԵՐՍԵՍ ԵՐԻՑՅԱՆ

